
SOVET HOKIMIYATINING OʻZBEKISTONDA JAMOALASHTIRISH SIYOSATI 
VA DEMOGRAFIK JARAYONLAR 

Yakubov Oʻtkir Shermamatovich, 
Geografiya fanlari nomzodi, dotsent, 
Termiz davlat pedagogika instituti dotsenti 

Annotatsiya. Ushbu maqolada sovet hokimiyatining jamoalashtirish siyosati sharoitida iqtisodiy, ijtimoiy hamda 
demografik jarayonlarning kechishidagi oʻzgarishlar doirasida fikr yuritilgan. Shuningdek, bu jarayonlarning 
rivojlanishida umumdemografik qonuniyatlardan farqli xususiyatlariga ahamiyat berilgan. 

Kalit soʻzlar: demografik oʻtish nazariyasi, yangi usul maktablari, demografik jarayonlar, monarxiya, ijtimoiy 

hayot. 

 

DOI: https://doi.org/10.47390/SPR1342V4SI8Y2024N02  

 

Kirish. Demografik oʻtish jamiyat hayotida kechish xususiyatiga koʻra, u bilan bogʻliq 

baʼzi muammolarning bartaraf etish maqsadida yangi takliflarni oʻrtaga tashlashni talab qiladi, 

u yoki bu tendensiya bilan grafik koʻrinishida tasvirlangan har bir koʻrsatkich ortida insonlar 

hayoti bor – umuman olganda, asosiy xususiyatlari oʻxshash, lekin ayni paytda odamlar, oilalar, 

mamlakatlar va boshqalarda bu xususiyatlar qandaydir umumiylikni aks ettiradi hamda undagi 

omillar ham umumiy qonuniyatlarga koʻra bir xil darajada farq qiladi.  

Oʻzbekiston geografik jihatdan Markaziy Osiyoning markazida joylashgan boʻlib,  

2020-yilda barcha Markaziy Osiyo mamlakatlari aholisining 45 foizini tashkil etdi. 

Oʻzbekistonda demografik portlash yuz berdi va XX asrning ikkinchi yarmida aholi, birinchi 

navbatda, tabiiy oʻsish hisobiga juda tez oʻsdi, bunga ikki omil: oʻlimning kamayishi va 

tugʻilishning koʻpayishda davom etishi sabab boʻldi. Demografik oʻsish ayniqsa oʻtgan asrning 

50-yillaridan boshlab tezlashdi. 

https://doi.org/10.47390/SPR1342V4SI8Y2024N02

Adabiyotlar tahlili va metodologiyasi. Mamlakatda yaqin tarixda sodir boʻlgan 

demografik jarayonlarni oʻrganish demografik oʻtish nazariyasining rivojlanishida eʼtiborga 

molik hissa boʻlib, bir necha sabablarga koʻra, Oʻzbekistonda shu sohada xizmat qiluvchilar va  

tadqiqot olib boruvchilar uchun dolzarb tadqiqot hisoblanadi. Bu yoʻnalishda Tojiyeva Z.N., 

Xolmuminov X.Ye., Qayumov M.U., Gʻafforov Sh.S., Astanova G.A. va boshqalar bir qator ilmiy 

ishlarini olib borgan. Shuningdek, Oʻzbekiston Milliy arxividagi mavzuga oid maʼlumotlardan 

foydalanildi. Ushbu maqolani tayyorlash davomida tarixiy tamoyil, tahlil, qiyoslash va 

umumlashtirish kabi metodlardan foydalanildi. 

Muhokama. Oʻzbekiston koʻp millatli mamlakat boʻlib, madaniyatlarning oʻziga xosligi, 

har bir millatning milliy qadriyatlari davlat tomonidan qoʻllab-quvvatlanadi va himoya qilinadi, 

ammo demografik jihatdan tugʻilish va oʻlimning makro jarayonlarida demografik jarayonlarga 

eng koʻp sonli millat vakillari asosiy hissa qoʻshmoqda. Shu maʼnoda Oʻzbekistonni “mono-

milliy davlat” – deb hisoblash mumkin. 

Oʻzbekistonda demografik jarayonlarning asosiy xususiyati shundaki, undagi 

demografik oʻtish davri hali yakunlanmagan, shuningdek, yuqoridan pastga qarab tuzilishga 

ega va bir butun jamiyatda globallashuvning taʼsiriga qaramay sekinlik bilan kechadi, shuning 

uchun demografik jarayonlarni xronologik tahlil qilish muhim ahamiyatga ega[1]. Ushbu 

gipoteza XX asrda “Oʻzbekistondagi siyosiy va iqtisodiy oʻzgarishlar demografik jarayonlarga 

doimiy va sezilarli taʼsir koʻrsatdi” – deb taxmin qiladi va tadqiqot ushbu gipotezani tasdiqlash 

yoki rad etish uchun mavjud maʼlumotlar va tegishli tarixiy manbalar tahliliga asoslanadi. 

XX asr boshlarida Oʻrta Osiyo xonliklari, jumladan, Buxoro amirligi, Xiva va Qoʻqon 

xonliklari iqtisodiyotda hamda ijtimoiy hayotda ham sezilarli oʻzgarishlar davrini boshdan 

kechirgan. Bu davrda iqtisodiyot asosan agrar xususiyat kasb etib, asosiy tarmoqlari qishloq 

xoʻjaligi, chorvachilik va hunarmandchilik boʻlgan. Savdo, ayniqsa mintaqadan oʻtgan tarixiy 

savdo yoʻllari bilan bogʻliq holda muhim rol oʻynagan. 

Bu davrda mintaqada Buxoro amirligi[2], Xiva va Qoʻqon xonliklari mavjud boʻlgan. 

Qoʻqon xonligida Qoʻqon, Toshkent, Turkiston, Chimkent, Namangan kabi shaharlar mavjud 

boʻlgan. Buxoro amirligida Buxoro va Samarqand; Xiva xonligida Xiva va Marv kabi shaharlar 

mavjud boʻlgan[3]. Shuningdek, Sirdaryoning quyi oqimining oʻng sohilida Kichik oʻrda, Balxash 

koʻlining sharqida Oʻrta oʻrda  va chap sohilida Katta oʻrda mavjud boʻlgan. Buxoro amirligi va 

Xiva xonligining janubiy chegaralarida Afgʻoniston, Mintaqaning sharqiy chegaralarida Xitoy va 

Janubiy sharqida Hindiston hududlari bilan chegaradosh boʻlgan.  

Ijtimoiy hayot jamiyatning anʼanaviy tuzilmalarini, masalan, monarxiya tizimi, urugʻ-

aymoqchilik, qabilalar aloqalari va diniy jamoalarni oʻz ichiga olgan. Biroq, taʼlim va 

savodxonlikning oʻsishi, shuningdek, modernistik gʻoyalar va global siyosiy jarayonlar 

taʼsiridan kelib chiqadigan siyosiy faollikning oʻsishi kabi yangi hodisalar paydo boʻla 

boshlagan. 

XX asr boshlari davrida, shuningdek, Rossiya imperiyasi va Buyuk Britaniya kabi xorijiy 

davlatlarning taʼsirining kuchayishi bilan ajralib turgan, bu esa mintaqada yangi siyosiy va 

ijtimoiy tuzumga ehtiyojning paydo boʻlishiga va siyosiy jarayonlarning faollashuviga olib 

kelgan. Maʼmuriyat ijozatsiz ochilgan yangi usul maktablari ustidan nazoratni xuddi anʼanaviy 

maktab va madrasalar kabi, musulmon maktablari muboshiri olib bordi. 1885-yilda bu 

lavozimga birinchi boʻlib V.P.Nalivkin tayinlangan edi[4]. Ilk yangi usul maktablari paydo 

boʻlgandan boshlab oʻlka maʼmuriyati ularning faoliyatini kuzatib borgan, ularning tarmogʻi 

kengayishiga yoʻl qoʻymaslikka harakat qilgan. 

1901-yil sentyabrda general-gubernator nomiga Eski shahar Koʻkcha dahasining oʻzbek 

aholisidan arizanoma kelib tushgan. Aholi shahar boshligʻi ularga yangi usul maktablarini 

ochishga ruxsat bermaganini yozgan. Maktabni barcha sharoitlar muhayyo boʻlgan xususiy 

xonadonda ochish moʻljallangan, biroq bu haqida Sirdaryo oblastining harbiy gubernatorining 

fikri soʻralganda, u Toshkentning musulmonlar zich yashaydigan Koʻkcha dahasida yangi usul 

maktablarini ochishga qarshi chiqqan[6]. Shunga qaramay A.Avloniy M.Abdurashidxonov 

rahbarligidagi eski shahar jadidlari 1902-yilda maktabni ochishgan. Keyin bunday maktablar 

Toshkentning Sebzor, Shayxontohur dahalarida ham ochilgan[4]. Shakuriy taxallusi ostida 

yozib mashhur boʻlgan Abduqodir Abdishukurov Samarqandda yangi usul maktablarining 

qaror topishida va oʻlkadagi bunday maktablarni darslik, qoʻllanmalar bilan taʼminlashda 

tinimsiz izlanishlar olib borgan. U 1901-yilda oʻzi ochgan maktabda oʻgʻil va qiz bolalarni 

birgalikda, biroq alohida sinflarda oʻqitishni birinchi boʻlib joriy etgan[4]. Tez orada qiz bolalar 

va oʻgʻil bolalarni birgalikda oʻqitish Toshkentdagi va Andijondagi yangi usul maktablarida ham 

qoʻllanila boshlandi[7]. Shakuriy tomonidan “Jomeʼ ul-hikoyat”, “Xavoyiji diniya”, “Rahnomoi 

savod” oʻquv qoʻllanmalari yozilgan.  

1914-yilda yangi usul maktablari uchun darslik chop etishda Shakuriyga S.Ayniy yordam 

bergan. Shuningdek, Samarqandda yangi usul pedagogi Ismatulla Raxmatullaev tomonidan 

yozilgan “Rahbari maktab” alifbosi taniqli jadid Xoja Moʻminning “Rahnomoi savod” va beshta 

pedagogik asarlari chop etilgan[8]. Asr boshida Rossiya imperiyasi Xiva xonligida Oʻrta 

Osiyodagi boshqa mustamlakalarga nisbatan oʻzgacha mustamlakachilik siyosatini olib borgan. 

Xonlikning nafaqat siyosiy, balki iqtisodiy huquqlari ham nisbatan koʻproq cheklangan.  

Xiva xonligini bosib olish Rossiyaning Oʻrta Osiyo mintaqasidagi bosqinchilik 

siyosatining navbatdagi bosqichi boʻlgan. Bosib olish arafasida xonlik mintaqadagi yagona 

mustaqilligini saqlab turgan davlat boʻlgan. Bu mamlakatdan Rossiyaning bosqinchilik 

siyosatiga qarshi boʻlgan turli kuchlar boshpana topgan[3]. 1915-1916 yillarda mamlakatning 

ijtimoiy-iqtisodiy hayotidagi muammolar va keskin ziddiyatlar xalqning noroziligini 

kuchaytirib yuborgan.  

1917-yilda yuzaga kelgan vaziyatdan foydalanib xonlikda mutlaq monarxiyani cheklab, 

demokratik oʻzgarish qilish uchun harakatlar boshlangan. 1918-yil boshlarida I.M. Zaysev 

boshchiligidagi rus qoʻshinlari chiqib ketgach vaziyat keskinlashgan[3]. Buxoroda 1920-yilning 

sentyabrida amalga oshirilgan zoʻravonlik toʻntarishi tarixda salkam 70-yil davom etgan yangi 

mustamlakachilik sahifasini ochib berdi[5]. XX asr boshlarida Qoʻqon xonligi va Oʻrta Osiyoning 

boshqa xonliklari Rossiya imperiyasining taʼsir doirasida boʻlgan. Bu mintaqa iqtisodiyoti va 

ijtimoiy hayotida jiddiy oʻzgarishlarga olib kelgan.  

XX asr boshlarida Rossiya imperiyasining Buxoro amirligiga taʼsiri mintaqa iqtisodiyoti 

va ijtimoiy hayotiga jiddiy taʼsir koʻrsatgan. Iqtisodiyotda Rossiya imperiyasi boshqaruvning 

yangi usullarini, shu jumladan modernizatsiya qilingan qishloq xoʻjaligi texnologiyalarini joriy 

etish va temir yoʻllar kabi yangi infratuzilma orqali savdoni rivojlantirish, mintaqada oʻz taʼsir 

doirasini kengaytirishga harakat qilgan. Bu oʻzgarishlar Buxoro amirligining Rossiya imperiyasi 

iqtisodiyotiga qoʻshilishiga olib kelishi kerak boʻlgan.  

XX asrning boshlarida Angliyaning Oʻrta Osiyo xonliklariga nisbatan manfaatlari ham 

mintaqadagi oʻz taʼsirini boshqa kuchlar, shu jumladan Rossiya imperiyasi bilan raqobatda 

saqlab qolish istagi boʻlganligi bilan izohlanadi. Buyuk Britaniya butun Osiyoda oʻz taʼsirini 

kuchaytirishga intilgan va yoʻq qilingan savdo yoʻllarini kesib oʻtgan Markaziy Osiyo unda 

iqtisodiy, siyosiy va strategik qiziqish uygʻotgan. 

Buyuk Britaniya oʻz manfaatlarini himoya qilish va Rossiya taʼsirini cheklash uchun turli 

usullarni, shu jumladan diplomatik harakatlar, iqtisodiy kelishuvlar va baʼzan harbiy 

operatsiyalarni qoʻllagan. Xususan, bu davr Britaniyaning Markaziy Osiyodagi diplomatik va 

harbiy harakatlari bilan ajralib turgan, bu mintaqada Rossiya taʼsirining kengayishining oldini 

olishga va oʻz manfaatlarini, shu jumladan savdo yoʻllari va tabiiy resurslarga boy hududlarni 

nazorat qilishga qaratilgan. 

Shunday qilib, XX asr boshlarida Rossiya imperiyasining Buxoro amirligi, Qoʻqon va Xiva 

xonliklariga taʼsiri mintaqa iqtisodiyoti va ijtimoiy hayotida jiddiy oʻzgarishlarga olib kelgan va 

bu Oʻrta Osiyoning zamonaviy qiyofasini shakllantirishning asosiy omillaridan biriga 

aylangan[2,3]. XX asrning boshlarida, rus-ingliz raqobati davrida Markaziy Osiyo Rossiya 

imperiyasi va Britaniya Hindiston imperiyasi tomonidan maʼmuriy boʻlinish hamda ularning 

siyosiy nazoratlarini oʻrnatishi xavfiga duchor boʻlgan.  

Britaniya Hindiston imperiyasida ham zamonaviy Oʻrta Osiyoning janubiy 

hududlarining bir qismini qamrab olgan oʻziga xos maʼmuriy boʻlinish tizimi mavjud boʻlgan. 

1925-yilgacha Britaniya imperiyasi kuchli taʼsir koʻrsatgan Oʻrta Osiyo hududlari Britaniya 

Hindistoni chegaralariga kiritilgan. Ushbu hududlar, shu jumladan zamonaviy Pokiston, 

Afgʻoniston va boshqa bir qator mintaqalar oʻsha paytda Britaniya imperiyasining bevosita yoki 

bilvosita nazorati ostida boʻlgan. 

Buyuk Britaniya hukumati ushbu hududlarga katta iqtisodiy, siyosiy va harbiy taʼsir 

koʻrsatib, ushbu mintaqada, shu jumladan Markaziy Osiyoning qoʻshni hududlarida faol siyosat 

olib borgan. Britaniya imperiyasi oʻzining tijorat manfaatlarini himoya qilish, muhim savdo 

yoʻllari ustidan nazoratni amalga oshirish va geosiyosiy maydonda oʻz taʼsirini kuchaytirish 

maqsadida mintaqa ustidan nazorat oʻrnatishga intilgan. 

Natija. Rossiya imperiyasi Rossiya maʼmuriy modeliga muvofiq maʼmuriy boʻlinishni, 

shu jumladan, guberniyalar, okruglar, uyezdlar va provinsiyalarni (muzofotlar) shakllantirishni 

joriy qilishga intilgan. Ushbu tizim Markaziy Osiyodagi yangi bosib olingan hududlarda 

kengaytirilgan. 

XIX asr oxirida Rossiya tomonidan Oʻrta Osiyo bosib olingandan soʻng, Rossiya hukumati 

mintaqani Rossiya imperiyasi iqtisodiyotiga integratsiyalashga qaratilgan islohotlarni amalga 

oshirishni boshlagan. Qoʻqon xonligi iqtisodiyotida Rossiya imperiyasi qishloq xoʻjaligini 

modernizatsiya qilish va sanoatni rivojlantirishni boshlagan. Rossiya bilan savdo-iqtisodiy 

integratsiyani rivojlantirishga hissa qoʻshgan yangi avtomobil va temir yoʻllar qurilgan.  

Rossiya imperiyasining iqtisodiy va ijtimoiy taʼsiri Xiva xonligining ham oʻzgarishiga olib 

kelgan va ushbu mintaqaning zamonaviy qiyofasini shakllantirishning asosiy omillaridan biriga 

aylangan. Bu davrda ijtimoiy sohada ham oʻzgarishlar yuz bergan. Rossiya imperiyasi oʻzining 

taʼlim va boshqaruv tizimini joriy etishga faol harakat qilgan, bu esa aholining ijtimoiy tuzilishi 

va savodxonlik darajasining oʻzgarishiga olib kelgan. Shuningdek, diniy islohotlar ham amalga 

oshirilgan, xususan, mahalliy Islom ruhoniylarining davlat boshqaruviga aralashuvi 

cheklangan. 

Xulosa. XX asrda Oʻzbekistonda roʻy bergan siyosiy va iqtisodiy oʻzgarishlar 

mamlakatdagi demografik jarayonlarga sezilarli taʼsir koʻrsatdi. Kollektivlashtirish, 

sanoatlashtirish, qatagʻonlar, jahon urushlari, iqtisodiy inqirozlar va boshqa ijtimoiy-siyosiy 

voqealar davrlarini hisobga olsak, gipoteza shuki, bu oʻzgarishlar Oʻzbekistonda tugʻilish, oʻlim, 

migratsiya va aholi tarkibiga sezilarli taʼsir koʻrsatdi, bu esa XX asrda mamlakat demografik 

xususiyatlarining shakllanishi va oʻzgarishiga olib keldi. Demografik jarayonlar umumiy 

obyektiv qonuniyatlarga ega, ammo Oʻzbekistondagi siyosiy, madaniy-tarixiy xususiyatlar va 

oilani eʼzozlash doirasida olib borilayotgan siyosat (xususan, tarixdagi demografik jarayonlar 

zanjirini buzishda) demografik jarayonlarga oʻz tuzatishlarini kiritmoqda. 

